
Antikorupcijska mreža u Bosni i Hercegovini ACCOUNT
Rezime zaključaka sa konferencije

Pregled 
Kao dio aktivnosti unutar sektorske radne grupe pravosuđe u ACCOUNT-u  sa ciljem davanja podrške pravosudnoj vlasti u Sarajevu je 17. juna 2015. održana konferencija pod nazivom „Efikasno procesuiranje korupcijskih krivičnih djela“. Svrha održavanja konferencije bila je identifikovanje pretpostavki u efikasnom otkrivanju, dokazivanju i sankcionisanju korupcijskih krivičnih djela, kao i da se kroz interaktivnu diskusiju profesionalaca dođe do rasprave o eventualnim preprekama i rizicima u suzbijanju ovih krivičnih djela. U tom kontekstu na konferenciji su bili prisutni predstavnici svih relevantnih institucija u Bosni i Hercegovini, na svim administrativnim nivoima, koje se bave otkrivanjem, dokazivanjem i sankcionsianjem korupcijskih krivičnih djela. Tu se prvenstveno misli na predstavnike policijskih institucija, tužialaštava i sudova kao osnovnih faktora u procesuiranju korupcije. Pored toga na konferenciji su bili prisutni i predstavnici Ureda za suzbijanje organizovanog kriminala i korupcije iz Republike Hrvatske (USKOK-a) kao prepoznatog efikasnog tijela i modela u suzbijanju korupcije, koji će biti u prilici prezentovati svoja iskustva u antikorupcijskoj borbi. Predstavnici Visokog sudskog i tužilačkog vijeća (VSTV)  kao tijela čiji je cilj osigurati nezavisno, efikasno i profesionalno pravosuđe su također prezentovali svoje posljednje aktivnosti koji se tiču unaprijeđenja procesuiranja korupcijskih krivičnih djela.  Konferenciju su moderirali g. Vehid Šehić predsjednik NVO „Foruma građana Tuzla“ i Nermin Kadribašić predsjednik sektorske grupe pravosuđa u ACCOUNT-u. Pored navedenih konferenciju je otvorila gđa Jasna Kilalić, zamjenica direktora Ureda za demokratizaciju USAID-a, kao donatora projekta ACCOUNT-a i donatora same konferencije. Uvodne i pozdravne riječi na konferenciji su dali i direktor projekta ACCOUNT g. Eldin Karić i direktor Agencije za prevenciju korupcije i koordinaciju borbe protiv korupcije (APIK) g. Sead Lisak.  Pored toga, na konferenciji su bili prisutni predstavnici civilnog društva, članice mreže ACCOUNT, koje su dodatno doprinijele kvaliteti same konferencije. Izlagači na konferenciji su bili:

a) g. Tončo Petković, tužilac USKOK-a Hrvatska;

b) gđa Amila Rahić, rukovoditeljica Projekta jačanja tužilačkih kapaciteta u sistemu krivičnog pravosuđa;

c) gđa Meddžida Kreso, predsjednica Sud BiH;

d) g. Miroslav Pejčinović, vodeći istražitelj Odsjeka za otkrivanje i sprječavanja finansijskog kriminala i korupcije SIPA BiH;

e) g. Božo Mihajlović, zamjenik glavnog tužioca BiH, rukovodilac Posebnog odjela za organizovani kriminal, privredni kriminal i korupciju.
Rezime izlaganja
Gospodin Tončo Petković tužilac USKOK-a je u svojoj izlaganju naveo praksu, iskustva i izazove ovog odjela u otkrivanju, dokazivanju i sankcionisanju korupcijskih krivičnih djela. Posebno je naveo problematiku u samom određenju korupcijskih krivičnih djela s obzirom da krivični zakon Republike Hrvatske, kao što to nije slučaj ni u krivični zakonima u BiH. Tužilac Petković je naveo da USKOK posvećuje posebnu pažnju na proaktivno otkrivanje korupcijskih krivičnih djela, tj. na otkrivanje i dokazivanje korupcije čiji proces inicira sam USKOK, te da su odbacili samo reaktivni pristup koji se bazira isključivo na formalnim prijavama od strane fizičkih i pravnih lica. Posebno je naglašena kvalitetna saradnja sa poreskom upravom, čiji rezultati su vidljivi na oduzimanju protupravne imivinske koristi. Naglašeno je da su procesuirani i tzv. veliki politički korupcijski predmeti i da su završeni, kao što je svima poznato, na zadovoljavajući način. Posebno su naglasiili da su zadovoljni svojim dosadašnjim rezultatima u oblasti procesuiranja korupcijskih krivičnih djela. 

Gđa Amila Rahić iz VSTV-a, je u svom izlaganju navela aktivnosti institucije VSTV-a na polju antikorupcijske borbe, sa posebnim naglaskom na izradu jedinstvene liste korupcijskih krivičnih djela. Predstavnica VSTV-a je prisutnima predstavila krivična djela koja su određena kao korupcijska i koja će se kao takva u tužilaštvima i evidentirati, te statistički obrađivati. Gđa Rahić je navela da je usvojena lista zapravo privremena mjera, te da će glavni tužioci inicirati izmjene krivičnog zakona kako bi na kvalitetniji način normirali korupcijska krivična djela.

Predsjednica Suda BiH gđa Meddžida Kreso je svoje izlaganje bazirala na posljedicama korupcije kao društveno neprihvatljive pojave, te se posebno osvrnula na praksu Suda BiH u sankcionisanju korupcijskih krivičnih djela. U svom izlaganju predsjednica Suda BiH je izložila statističke podatke o broju procesuiranih krivičnih djela korupcije, broju osuđujućih presuda, vrste i strukture osuđujućih presuda i sl, te je posebno naglašeno da pred ovom institucijom nema nerješenih korupcijskih predmeta. Naglašava da je blaga kaznena politika za korupcijska krivična djela uslovljena „sitnim“ predmetima, i da je za efikasno procesuiranje korupcije najviše zaduženo tužilaštvo te da eventualne zamjerke za loše procesuiranje korupcije treba tražiti isključivo u tim institucijama.

Gospodin Miroslav Pejčinović iz SIPA-e je iznio iskustva vodeće državne agencije za provođenje zakona u otkrivanju korupcijskih krivičnih djela, u svom izlaganju se osvrnuo na kadrovske i materijalne poteškoće SIPA-e da adekvatno odgovori složenim krivičnim istragama koje su neophodne za efikasno otkrivanje korupcijskih krivičnih djela. Predstavnik vodeće policijske institucije je naveo da je koordinacija sa nadležnim tužilaštvom često na nezavidnom položaju, te da naređenja koja dolaze iz tužilaštva su često nejasna i nepotrebna. Osvruvši se posebno na često lošu komunikaciju sa nadležnim tužilaštvima kao i ovom prilikom apelirao na kvalietniju komunikaciju i saradnju. Odsustvo političke volje se prvenstveno ogleda u smislu nedostavljanja komunikacije na zahtijev agencije, odnosno namjernog odugovlačenja, traženjem dodatnih objašnjenja i sl. Pored ostalih poteškoća naveo je nedostatak obuka i specijalizacije istražitelja u agencijama za sprovođenje zakona.

Kako god, g. Pejčinović je naveo da SIPA i pored mnogobrojnih izazova sa kojima se suočava, ipak ima kavalitetne rezultate u otkrivanju predmetnih krivičnih djela na široj javnost poznatim predmetima.

Gospodin Božo Mihajlović zamjenik glavnog tužioca BiH, rukovodilac Posebnog odjela za organizovani kriminal, privredni kriminal i korupciju, se većinom osvrnuo na kadrovske nedostatke sa koijima se susreće tužilaštvo BiH u otkrivanju i dokazivanju korupcijskih krivičnih djela, kao i needuciranosti kadrova posebno u policijskim institucijama sa kojima surađuje tužilaštvo na svakodnevnom nivou. Zamjenik glavnog tužioca je naveo da su izvještaji o izvršenom krivičnom djelu relativno nekvalitetni, te da često ne nude dovoljno elemenata za pokretanje istrage. 

Rezime diskusija 
Diskusije su prema samom rasporedu konferencije organizovane na način da je prva diskusija otvorena nakon izlaganja predstavnika USKOK-a i predstavnice VSTV-a, na kojoj se diskutovalo o samim izlaganjima. 

Na izlaganje predstavnika USKOK-a se uglavnom se diskutovalo na način da u Republici Hrvatskoj ne postoje administrativna ograničenja da jedno tijelo (USKOK) ima nadležnost na cijelom području države, dok u Bosni i Hercegovini postoje četiri zasebna krivična zakonodavstva, koja posebno otežavaju efikasnost efikasnog procesuiranja korupcijskih krivičnih djela. Također je konstatovano da je USKOK zaista ostvario dobre i vidljive rezultate koji predstavljaju pored represije i generalnu prevenciju korupcije.

Gospodin Alen Gadžo ministar MUP-a Tuzlanskog kantona rekao je da je u Bosni i Hercegovini zavladala sistemska korupcija, te da postoji sprega između političkih faktora i pravosudne vlasti, te da je nedavnim hapšenjima u MUP-u Tuzlanskog kantona ta sprega i dokazana te da je tužilaštvo u više navrata opstruiralo njegov rad.

Na izlaganje predstavnice VSTV-a je prvenstveno reagovao gospodin Božo Mihajlović koji je rekao da je neophodno pristupiti na izmjene krivičnog zakona u određivanju korupcijskih krivičnih djela, a ne samo na označavanju već postojećih krivičnih djela. Predstavnica VSTV-a je nakon toga upoznala prisutne da je lista korupcijskih krivičnih djela samo privremena mjera kao provođenje šireg zaključka sa sjednice VSTV-a sa kraja 2014. godine, te da će glavni tužioci inicirati izmjene krivičnog zakona.

Predstavnici organizacija civilnog društva su također iznjeli niz konkretnih primjera na kojima je ukazano na neefikasnost pravosudne vlasti da procesuiranju tzv „visoku korupciju“.

Diskusija koja je uslijedila nakon izlaganja predstavnika Suda BiH, predstavnika SIPA-e i predstavnika tužilaštva je bila također konstruktivna. Komentare su više puta iznosili gosti iz USKOK-a, koji su davali niz konkretnih savjeta u otkrivanju i dokazivanju korupcije, posebno se osvrnuvši na prikrivenost namjera u dokazivanju kao i saradnje sa stručnim licima drugih struka, poput građevinske struke, ekonomske struke i dr., te navode da su takve osobe angažuju po ugovoru o djelu. 

Gospodin Mirko Krupešaković iz Federalne uprave policije navodi da je ova policijska institucija u potpunosti posvećena otkrivanju i dokazivanju korupcije, kao i da trenutno uspostavljaju podebno odjeljene koje će biti podrška odjelu za suzbijanje korupcije i organizovanog kriminala koje treba da se formira prei federalnom tužilaštvu BiH.

Uzimajući u obzir da je više puta napomenuta potreba za stručnim osobama u tužilaštvima i problema sa vještacima, tužilac tužiteljstva Zeničko-dobojskog kantona Amir Bajrić je iznio iskustva tog tužilaštva, a s obzirom da to tužilaštvo ima stručnig savjetnika ekonomistu kao zaposlenog. Tužilac je iznio pozitivna iskustva takve stručne osobe, navodeći da je jedna osoba ipak preopterećena i da je potreba za takvim stručnim osobama neophodna. 

Pored navedenih nosilaca pravosudne vlasti i policijskih službenika učešće u diskusiji su uzeli i gđa Alma Tirić Zamjenica glavnog tužioca FBiH, gospodin Uroš Pena Zamjenik direktora direkcije za koordinaciju policijskih tijela u BiH i drugi.

Nakon sveobuvatnih izlaganja i konstruktivnih diskusija došlo se do sljedećih zaključaka i preporuka:
1. Četiri posebna krivčna zakona utiču na efikasno procesuiranje korupcijskih krivičnih djela;

2. Neophodno je poduzimati daljnje aktivnosti na normiranju korupcijskih krivičnih djela;

3. Pred sudovima se uglavnom procesuira tzv. „sitna korupcija“, te je neophodno poduzeti aktivnosti i na procesuiranje tzv. „visoke korupcije“, kako bi javnost vratila povjerenje u pravosudnu vlast;

4. Materijalno-tehnička i kadrovska rješenja u tužilaštvima i policiji su nedovoljna za procesuiranje korupcijskih krivičnih djela, te je neophodno njihovo adekvatno popunjavanje;

5. Potrebno je poboljšati koordinaciju, komunikaciju i saradnju nadležnih policijskih i tužilačkih institucija u procesuiranju korupcije;:

6. Neophodno je pooštriti kaznenu politiku za predmetna krivična djela koja je identifikovana kao preblaga; i

7. Identifikovana je potreba za provođenjem struktuirane i kontinuirane obuke, kao i specijalizacije policijskih službenika i tužilaca kao neophodnih pretpostavki za otkrivanje i suzbijanje korupcijskih krivičnih djela.
